
REGULAMENTO DE FUNCIONAMENTO DA PLANTA PILOTO DE INDUSTRIAS 

AGROALIMENTARIAS DO CAMPUS DE OURENSE 

Á vista da recente posta en funcionamento da planta piloto de Industrias Agroalimentarias 

do Campus de Ourense, 

Coa finalidade de artellar o mellor uso das instalacións nas actividades previstas, de xeito 

que redunden, entre outros aspectos, na mellora da docencia, así como no fortalecemento 

do Instituto de Agroecoloxía e Alimentación, e sirvan para darlle pulo á docencia e a 

transferencia de coñecemento e ás relacións con empresas e institucións, 

O Consello de Goberno aproba o seguinte regulamento na súa sesión do 2 de marzo do 

2023. 

REGULAMENTO DA PLANTA PILOTO DE INDUSTRIAS AGROALIMENTARIAS 

Artigo 1.- Sobre as prioridades de uso. A planta Piloto de Industrias Agroalimentarias 

do Campus de Ourense dará servizo a actividades docentes, de investigación e de 

transferencia do Instituto de Agroecoloxía e Alimentación, tendo prioridade as primeiras, 

e sen prexuízo de que, asemade, poida ser utilizado por persoal investigador doutras 

agrupacións e/ou solicitado o seu uso por parte de empresas privadas. 

Artigo 2.- Sobre o uso para actividades docentes. Establecerase por parte da Facultade 

de Ciencias un calendario de uso das instalacións para actividades docentes dos graos en 

Ciencia y Tecnoloxía de Alimentos, Enxeñería Agraria, Ciencias Ambientais (incluíndo 

PCEOs vinculados) e daqueles Mestrados relacionados coa alimentación. As reservas 

faránse a través do sistema LIMS, na páxina do CACTI coa tarifa D (0 €) 

Artigo 3.- Sobre o uso para actividades de investigación e de transferencia. Unha vez 

cubertas coa suficiente antelación as reservas para actividades docentes, as horas 

restantes, mediante o sistema LIMS, poranse a dispor das persoas usuarias, quen precisen 

a planta para as súas investigacións.  

Artigo 4.- Sobre a condición de persoa usuaria. A Planta Piloto contará cun rexistro de 

persoas usuarias, de libre adscrición, cos dereitos e obrigas que determinen estas 

instrucións e, no seu defecto, a Comisión de funcionamento, tendo a condición de tales o 

persoal docente da Facultade de Ciencias adscrito á titulación de Ciencia e Tecnoloxía de 

Alimentos, Enxeñería Agraria e Ciencias Ambientais (incluíndo PCEOs vinculados) 

relacionado con materias que precisen a utilización das instalacións, así como as persoas 

que integran o Instituto de Agroecoloxía e Alimentación.  

Artigo 5.- Sobre o uso por outras persoas interesadas. Asemade, mediante o sistema 

LIMS, poderán solicitar o uso das instalacións e equipamentos as persoas investigadoras 

ou empresas que a precisen, sempre respectando á xerarquía de prioridades de uso xa 

indicada e o calendario de reservas.  

Artigo 6.- Sobre os recursos humanos e materiais. A planta piloto contará con persoal 

técnico adscrito á mesma, segundo as posibilidades orzamentarias da Universidade. Os 

gastos de material funxible xerados pola actividade docente serán asumidos polas Unidades 

docentes de que dependan as materias correspondentes. Os custes de utilización relativos 

a proxectos de investigación ou contratos de transferencia recaerán nos devanditos 

proxectos ou contratos mediante un canon de utilización, que se concretará cada ano pola 

Comisión de funcionamento. No caso de compra de novos equipamentos para docencia, 

estes serán subministrados polas unidades docentes correspondentes. No caso de 

equipamentos de investigación, a Vicerreitoría de Investigación incluirá as solicitudes 

axeitadas a pedimento do Instituto de Agroecoloxía e Alimentación ou dos grupos de 

investigación que desexen envialos.  

 
Artigo 7.- Sobre a Comisión de funcionamento. Para facilitar o uso en tarefas 

investigadoras e de transferencia, crearase unha comisión de funcionamento, que estará 

presidida por quen ocupe a Vicerreitoría do Campus de Ourense ou persoa na que delegue, 

a persoa que ocupe o Decanato da Facultade de Ciencias, unha persoa do PDI da titulación 

de ciencia e tecnoloxía de alimentos (que fará a función de coordinación), a persoa que 

ostente a dirección do Instituto de Agroecoloxía e Alimentación e unha persoa elixida 

polo instituto, así como unha persoa representante do PAS adscrito á planta piloto, que se 

encargará de exercer as funcións de secretaría e custodiar as actas. As persoas da 

Comisión de funcionamento que non forman parte dela por ocupar postos determinados, 

nomearanse pola Vicerreitora do Campus de Ourense a proposta, cando proceda, do 

centro ou instituto concernido, por períodos de dous anos renovables. A Comisión de 

funcionamento reunirase de xeito ordinario dúas veces ó ano, sempre que o propoña a 

persoa que exerza na Vicerreitoría do Campus de Ourense, ou cando así o soliciten polo 

menos tres das persoas que a integran.  

 
Artigo 8.- Sobre as competencias da Comisión de funcionamento. A Comisión de 

funcionamento será competente para as seguintes tarefas: 

a) Establecer ou modificar, no seu caso, as taxas para a utilización das instalacións. 

b) Propoñer, para a súa aprobación polo Consello de Goberno, calquera normativa que 

se considere necesaria para a correcta utilización dos medios da planta piloto, así como 

para o mantemento e mellora das instalacións.  

c) Atender as demandas docentes de Grao e Posgrao e realizar unha planificación das 

mesmas. 

d) Atender as demandas de investigación e transferencia realizadas polo PDI da 

Universidade de Vigo. 

e) Aprobar a realización de actividades propostas por entidades alleas ou empresas.   

f) Aprobar, se procede, o seu propio regulamento de funcionamento interno. 

 
Artigo 9.- Entrada en vigor. O presente regulamento entrará en vigor tras a aprobación 

en Consello de Goberno e súa publicación. 

 

 


